





Reglugerð 
um öryggis- og verndarbúnað farþega og ökumanna ökutækja
1. gr.

Markmið

Reglugerð þessari er ætlað að stuðla að auknu öryggi ökumanna og farþega ökutækja með lágmarkskröfum um öryggis- og verndarbúnað sem nota skal meðan ökutækið er á ferð. 
  
Sérstaklega skal þess gætt að öryggis- og verndarbúnaður fyrir börn hæfi þeim miðað við þyngd og stærð og sé í samræmi við gerð og búnað viðkomandi ökutækis.
2. gr.

Skilgreiningar

     Öryggisbelti: Samsetning af ólum með lássylgju, stillingarbúnaði og festingum sem unnt er að festa við vélknúið ökutæki, hannað til að draga úr hættu á áverkum á þeim er það notar, við árekstur eða við að mjög snögglega er dregið úr hraða ökutækis, með því að notandi beltisins hreyfist úr stað.
Öryggisbúnaður og verndarbúnaður barna: 

a. Fastur búnaður, sem felur í sér samsetningu af ólum eða sveigjanlegum íhlutum með lássylgju, stillingarbúnaði og festingum og í sumum tilvikum einnig upphækkunarstól og/eða högghlíf, sem unnt er að festa með áfastri ól eða ólum hennar.

b. Laus búnaður, sem getur verið hluti öryggisbúnaðar fyrir börn og skapar fullnaðar búnað þegar hann er notaður með öryggisbelti fyrir fullorðna, sem er spennt um líkama barnsins, eða veitir búnaðinum, sem barninu er komið fyrir í, aðhald.

3. gr.

Öryggisbelti í bifreiðum og bifhjólum
Sá sem situr í sæti bifreiðar eða bifhjóls, sem búið er öryggisbelti, skal nota það meðan ökutæki er á ferð, með þeim undantekningum sem leiðir af ákvæðum 5. gr.
 Ökumaður skal sjá til þess að farþegi yngri en 15 ára noti lögbundinn öryggis- og verndarbúnað þegar ökutæki er á ferð. Þetta gildir þó ekki um farþega undir 15 ára aldri sem ferðast í hópbifreiðum, sbr. 4. gr. 

4. gr.
Öryggisbelti í hópbifreiðum

Farþegar hópbifreiðar skulu fá upplýsingar um skyldu til að nota öryggisbelti í upphafi ferðar frá ökumanni hópbifreiðarinnar, leiðsögumanni eða fararstjóra, eða með hljóð- eða myndbandsupptöku. Þó skal ökumaður ganga úr skugga um að farþegar í framsætum hópbifreiðar og fremstu röð farþegasæta noti öryggisbelti.
Í hópbifreiðum skal auk þess komið fyrir myndrænum upplýsingum um skyldu til að nota öryggisbelti, sbr. viðauka I, sem sjá má greinilega úr öllum sætum bifreiðarinnar.

Við skólaakstur skal ökumaður eftir föngum kynna fyrir farþegum mikilvægi þess að nota öryggisbúnað og leita í því efni eftir samstarfi við skólayfirvöld þegar börn eru farþegar í hópbifreið, sem skráð er til að aka skólabörnum.

5. gr.

Undanþága frá notkun öryggisbeltis

  
Ekki er skylt að nota öryggisbelti í ökutæki í eftirfarandi tilvikum:

a. Þegar ekið er aftur á bak eða við akstur á bifreiðastæði, við bensínstöð, viðgerðarverkstæði og við sambærilegar aðstæður.

b. Við erfiðar eða hættulegar aðstæður utan þéttbýlis, svo sem í mikilli ófærð eða þar sem hætta er á skriðuföllum eða snjóflóðum.
c. Í lögreglubifreiðum við flutning handtekinna manna eða annarra, sem hætta kann að stafa af, svo og við sérstaka öryggisgæslu, td. flutning fanga.
d. Í leigubílaakstri við flutning farþega í atvinnuskyni.

e. Þegar ekið er í atvinnuskyni þar sem hraði er jafnan lítill og fara þarf úr og í bifreið með stuttu millibili.

f. Í almenningsvögnum þar sem gert er ráð fyrir að a.m.k. 20% rýmis er ætlað fyrir standandi farþega.
f. Þegar heilsufars- eða læknisfræðilegar ástæður valda því að ökumaður eða farþegi ökutækis er undanþeginn notkun öryggisbeltis á grundvelli læknisvottorðs. Læknisvottorði skal framvísað sé þess óskað.
6. gr.

Öryggi barna í ökutækjum

Barn yngra en þriggja ára má ekki vera farþegi í ökutæki nema það sé búið viðurkenndum öryggis- og verndarbúnaði ætluðum börnum.
Ökumaður skal sjá um að í stað öryggisbeltis eða ásamt öryggisbelti noti börn lægri en 150 cm viðurkenndan barnabílstól, upphækkunarstól eða annan sérstakan öryggis- eða verndarbúnað ætlaðan börnum. Þó er heimilt að setja börn þriggja ára eða eldri í öryggisbelti í aftursæti, ef ekki er rými fyrir þriðja öryggisbúnaðinn í aftursætinu.
Börn í barnabílstólum sem vísa aftur og börn undir 150 cm að hæð mega ekki vera í farþegasæti með öryggispúða fyrir framan, nema púðinn hafi verið gerður óvirkur eða tekinn úr sambandi.
Barn sem er þriggja ára eða eldra og er farþegi í hópbifreið skal nota þann öryggisbúnað sem er í bifreiðinni.

Þess skal ávallt gætt að notaður sé öryggisbúnaður sem er í samræmi við þyngd barns, sbr. viðauka II.

7. gr.

Markaðssetning öryggisbúnaðar barna í ökutækjum

Einungis má markaðssetja öryggisbúnað barna hér á landi að uppfylltar séu kröfur til slíks búnaðar í samræmi við viðauka III í reglugerð þessari.
8. gr.

Innleiðing

Með reglugerð þessari öðlast gildi hér á landi eftirtaldar tilskipanir  framkvæmdastjórna Evrópusambandsins með þeim breytingum og viðbótum sem leiðir af XIII. viðauka EES-samningsins, bókun 1 um altæka aðlögun og öðrum ákvæðum hans: 

a.   Tilskipun ráðsins nr. 91/671/EBE frá 16. desember 1991 um skyldubundna notkun öryggisbelta og aðhaldsbúnaðar fyrir börn í ökutækjum, sem vísað er til í EES- viðbæti við stjórnartíðindi EB þ. 31. desember 1991, sérstakri útgáfu, bók 4, bls. 370-372.
b.   Tilskipun Evrópuþingsins og ráðsins nr. 2003/20/EB um breytingu á tilskipun ráðsins nr. 91/671/EBE um samræmingu laga aðildarríkjanna varðandi skyldubundan notkun öryggisbelt í ökutækjum innan við 3.5 tonn, sem vísað er til í EES viðbæti við Stjórnartíðindi EB nr. 7, 12. febrúar 2004, bls. 35.
9. gr.

Viðaukar

 
Eftirfarandi viðaukar fylgja reglugerðinni og eru hlutar hennar:
Viðauki I.- Skilti sem tilgreinir skyldu til að nota öryggisbelti í hópbifreiðum


Viðauki II.- Flokkun öryggisbúnaðar fyrir börn


Viðauki III. – Kröfur til gerðar öryggisbúnaðar fyrir börn
10. gr.

Viðurlög

       Brot á reglugerð þessari varða refsingu samkvæmt XIV. kafla umferðarlaga nr. 50/1987.
11. gr. 

Gildistaka

Reglugerð þessi er sett með heimild í 71. gr. umferðarlaga nr. 50/1987 og öðlast þegar gildi. 
Jafnframt falla úr gildi reglur um undanþágu frá notkun öryggisbeltis nr. 204/1993.
Samgönguráðuneytinu xxx  2007.
Viðauki I

Skilti sem sett er upp í hópbifreið og sýnir hvernig spenna skal öryggisbelti. Skiltið skal sjást greinilega úr öllum sætum bifreiðarinnar sem búin eru öryggisbelti.

Litur: hvít mynd á bláum grunni.





Viðauki II

Öryggisbúnaður fyrir börn í ökutækjum er flokkaður í fimm flokka miðað við þyngd barns, aldur er áætlaður:
1. Flokkur O, barn léttara en 10 kg, frá fæðingu til 9 mánaða aldurs
2. Flokkur O+, barn léttara en 13 kg, að 12 mánaða aldri
3. Flokkur I, barn sem vegur 9-18 kg, frá 9 mánaða til fjögurra ára aldurs 
4. Flokkur II, barn sem vegur 15-25 kg, frá fjögurra ára aldri til sjö ára aldurs
5. Flokkur III, barn sem vegur 22-36 kg, frá sex ára aldri til tólf ára aldurs
Viðauki III
Öryggisbúnaður barna í bifreiðum má einungis setja á markað að hann uppfylli eftirfarandi skilyrði:

Kröfur samkvæmt reglum Efnahagsnefndar Sameinuðu þjóðanna fyrir Evrópu (UNECE), ECE- reglur nr. 44.03, eða tilskipun 77/541 eða einhverja síðari aðlögun reglnanna eða tilskipunarinnar. 
Merking þess efnis skal vera á áberandi stað á búnaðinum þannig:

eða í samræmi við tilskipunina með síðari breytingum:

Talan á eftir e merkinu vísar til þess lands sem varan er framleidd í.

